
بسم الله الرحمن الرحيم

موقع الطريق إلى الله يقدم " لَّقَدْ كَانَ لَكُمْ فِي رَسُولِ اللَّهِ أُسْوَةٌ حَسَنَةٌ لِّمَن كَانَ يَرْجُو اللَّهَ وَالْيَوْمَ الْآخِرَ وَذَكَرَ اللَّهَ كَثِيرًا " الأحزاب:21
السلام عليكم ورحمة الله وبركاته

 الحمد لله وكفى، وصلاة وسلامًا على عباده الذين اصطفى اللهم لك الحمد كله ، ولك الملك كله، وبيدك الخير كله، وإليك يرجع الأمر كله، اللهم صل على عبدك ونبيك محمد- صلى الله عليه وسلم- في الأولين وفي الآخرين وفي كل وقت وحين أما بعد:

تحديات الفتح

درس العظيمتان كنا واقفين عند الآية بتاعت سورة الأنبياء عند قول الله سبحانه وتعالى " وَتَقَطَّعُوا أَمْرَهُم بَيْنَهُمْ ۖ كُلٌّ إِلَيْنَا رَاجِعُونَ " الأنبياء:93،  " إِنَّكُمْ وَمَا تَعْبُدُونَ مِن دُونِ اللَّهِ حَصَبُ جَهَنَّمَ أَنتُمْ لَهَا وَارِدُونَ" الأنبياء:98،  فكنا واقفين، فدلوقتي يا جماعة عشان برضه منطولش الدنيا مننا هنقفل النهارده درس العظيمتان، ويبئى احنا خلصنا الآية بتاعت سورة الأنبياء، وكان نيتي إنها هتبقى سلسلة ولكن فعليًا أنا الدنيا مكركبة عليا جدًا في المعهد، ازاي يعني؟ عايزكم تشتغلوا، عايز اتابع الليلة الإيمانية اللي إنتو  عملتوها، زي ما هنعمل دلوقتي ان شاء الله بس بعد ما نخلص الدرس ده، عايز اشوف ايه الايفينت الجاي يعني حتة إن احنا يبئى إيفينت شهري إنتو اللي هتعملوه بإذن الله سبحانه وتعالى وإنتو اللى تنفذوه، فيه شوية حاجات كتير، يعني فيه تطورات بالنسبة لي أنا شخصيا موضوع البث المباشر على اليوتيوب وحاجات كده عايزين  برضه نتشاور مع بعض فيها ونشوف إن شاء الله يبئى دورنا مع بعض كفريق عمل في الموضوع ده هيبقى إيه، لإن حجم التواصلات اللي الشباب والبنات طالبينها مننا على النت أصبحت غريبة، يعني ممكن تلاقي خط الواتس لواحده خمستاشر ألف رسالة طب هترد على الكلام ده امته وترد تلاقي الكلام أكتر فاحنا قدامنا فعلًا تحدي كبير جدًا، النزول للواقع ربنا بيجيب بسببه بركة وبيجيب بسببه فتح فاحنا دلوقتي بفضل ومنة الله لما نزلنا بدأ يجي فتح، قناة التليجرام الشغل الجديد على الفيس الصفحة الجديدة بتاعت السر الكبير يعني دلوقتي التساؤلات بدأت تبقى كتيرة والشغل وضغط التواصلات هيبئى ضخم جدًا، ولابد إن احنا كلنا نتكاتف من أجل إن الفتح اللي قادم ده ما يضعش مننا بإذن الله سبحانه وتعالى أبدًا، يعني الليلة أول مرة درس العنكبوت هيبقى بث مباشر على اليوتيوب مع الغرفة الصوتية ليه؟ ربنا فاتح لنا ياللا ننطلق بئى، يعني الحمد لله والشكر لله الواقع بينفتح يبئى لازم ان احنا ايه لازم إن احنا ننطلق بإذن الله سبحانه وتعالى ولا نتوقف، ولازم إن إنتو تشغلوا دماغكم معانا، فضغط الفتح مأثر على الخط السيري المنهجي، يعني هو ده اللي انا عايز اقوله لكم بس في المقدمة اللي فاتت دي إن احنا قدامنا تحدين تحدي خط السير المنهجي اللي احنا بنحاول بإذن الله سبحانه وتعالى من خلال المعهد القرآني الدعوي إن احنا نعمل خط سير منهجي للتربية، نمشي في التفسير بصورة منهجية، نمشي في فن الدعوة، نمشي في علوم التربية بصورة منهجية، وفي نفس الوقت عندنا فتوحات في الواقع، لإن احنا مبدأنا إن احنا لازم ننزل مبدأنا إن احنا مش نتربى ونخلص وبعد كده ننزل للواقع لأ لازم يبئى رجل في الواقع ورجل في صومعة التربية لازم الاتنين يبئو مع بعض، فسبحان الله العظيم ضغط الفتح كبير جدًا جدًا جدًا على النت، وفي نفس الوقت المنهجية تنادينا فتعالوا يا جماعة نكمل الأول جزء من المنهجية، وربنا إن شاء الله يجبرنا، اللهم اجبرنا يا رب، اللهم اجبر نقصنا، اللهم اجبر ضعفنا، اللهم اجبرنا يا أكرم الأكرمين يا رب، يعني إن شاء الله بإذن الله ربنا يكرمنا والله يا جماعة.

التضحية من أجل الدعوة

 أنا حاسس إن احنا بطاء جدًا في سنة تانية وكان أملي إن احنا الآن يبئى خلصنا المنهج بتاع سنة تانية، ولكن ماذا أفعل يا جماعة أنا فعلًا متشوق إن إنتو تتربوا في الواقع، متشوق إن انتو تنزلوا، إن إنتو تشيلوا مسئولية، بفضل ومنة الله الليلة اللي فاتت كانت ليلة ناجحة جدًا اللي انتو عملتوها بإذن الله سبحانه وتعالى ولسه اللي جاي هيبئى أنجح بإذن الله ومية مرة وأكتر كمان، فأنا متشوق إن احنا نتربى صح، إن إنتو تتبنوا صح، إن انتو بإذن الله سبحانه وتعالى تبئوا باكورة ثمرة التربية على النت اللي هتنزل لواقع النت تشتغل في الدعوة الميدانية وفي بناء بيئة إيمان حقيقية لأخوات النت ولشباب النت بإذن الله سبحانه وتعالى، فده مسئولية كبيرة وده تمن التعرض للواقع ولكن يعني أذكر قول الله سبحانه وتعالى "فَخَرَاجُ رَبِّكَ خَيْرٌ " المؤمنون:72 " فَخَرَاجُ رَبِّكَ خَيْرٌ " المؤمنون:72، يعني اللي احنا بنعمله ده يا جماعة ثمنه عند ربنا، يعني يا أخوات في ناس عشان تعمل مقطع مونتاج تلت دقايق بتاخد ميتين جنيه، وتلتمية جنيه، وخمسميت جنيه، في ناس عشان تعمل ورقة دعوية والا تنزل كتيب بتاخد الاف مؤلفة، المنهج اللي احنا عايزين نعمله اللي هو منهج التضحية عشان الدين، منهج إن احنا نتفانا عشان دينا، نتفانا عشان دعوتنا، يبئى قاعدين نفكر في هم الأمة وهم إنقاذ الشباب وممكن يعني عندنا ضغوط دنيوية ضخمة ولكن دين ربنا فوق سعادتنا، دين ربنا قبل راحتنا، دين ربنا قبل رغباتنا، وقبل طموحاتنا، زي مالنبي عليه الصلاة والسلام وهو بيوصف أول زمرة يدخلون الجنة فقال "ويموت أحدهم وحاجته في صدره لا يستطيع لها قضاء" صححه الألباني هو محتاج، هو عنده مشاكل دنيوية ضخمة، ولكن انشغل بمشاكل الدين وهموم الدين لدرجة إن ما عندوش وقت يشوف دنيته هو، ففي النهاية مات ودنيته فيها مشاكل، وقابل ربنا وكل قضيته ازاي مشاكل الدين تتحل، النبي قال دول الاوائل على البشرية في الجنة، "أتدرون أول من يدخل الجنة من خلق الله" صححه الألباني،  يعني فيا جماعة عايزين منهج التضحية ده نفضل مؤمنين بيه، نفضل مؤمنين بالتضحية، لإن غالب الملتزمين والملتزمات الآن بيبعد عن منهج التضحية وبينفر منها، وليه أضحي وليه بإذن الله سبحانه وتعالى عايزين نشتغل على مبدأ المسئولية عن الواقع، نشيل هم الدين، نشيل إن احنا نتربى، نشيل هم إن الواقع يتغير، فساعدوني يا جماعة، أنا لما بقول لكم الكلام ده في المقدمة أنا قصدي منه إن إنتو تبقوا شركاء في الهم، شركاء في التفكير، شركاء في خط السير، أنا بعرض لكم دلوقتي مشكلتي ممكن حد منكم يقول ايه يعني طب هي دي مشكلة الشيخ طب هو بيقولها لنا ليه! يعني هو دلوقتي عنده أزمة إن فيه خط سير منهجي كبير عايز مجهود كبير وعايز ساعات كتير زي الدكتور محمد رفعت اقترح إن احنا ممكن في فترة نزود يوم تاني كمان عشان نلحق نخلص المواد اللي علينا، وفي نفس الوقت عندنا بجانب خط السير المنهجي اللي هو خط السير التربوي اللي احنا بنديه بجانب خط السير المنهجي فيه فتوحات ضخمة فتوحات مهولة جبارة، الناس محتاجة كلمة من أقل واحد مننا، محتاجة كلمة تنقذ مصيره يبئى هنوزن ازاي ما بين الاتنين، ما بين فتح الحركة والشغل، وما بين فتح التربية وبين العلم، يعني أنا بقولكم الكلام ده عشان نبدأ نعيش مع بعض ونبدأ يبئى همومنا واحدة ودي اسمها الشراكة في الهم بحيث ان لما إنت تناقش في أفكار في الواقع يبئى احنا واقفين على خط واحد مفيش حد فينا مثلًا قاعد في الصومعة بئى بيفكر وبيقول أفكار صومعية لأ احنا كلنا رجلينا في الأرض، خلاص يا جماعة بإذن الله سبحانه وتعالى، الله المستعان، الله المستعان.

خواتيم درس العظيمتان: 

الوحدة والعبادة

 تعالوا بئى لما نقفل درس العظيمتان النهارده، نختصر بسرعة ولكن عشان نعرف " إِنَّ هَٰذِهِ أُمَّتُكُمْ أُمَّةً وَاحِدَةً وَأَنَا رَبُّكُمْ فَاعْبُدُونِ " الأنبياء:92،  قلنا هنا إن آية واحدة جابت كلمة الوحدة وجابت كلمة العبادة، كإن العبادة دي هي سبب الوحدة، وبرضه نقطة تانية كإن العبادة أحيانا بتبئى سبب للفرقة، ازاي؟ الفكر الفردي للعبادة أنا عايز اديكوا دلوقتي قاعدتين مهمين جدًا، القاعدة الأولى الانطلاقات الفردية في أوقات العمل الجماعي أو في أوقات المسئولية الجماعية تؤدي إلى تفرق الصف، الانطلاقات الفردية واحد عايز يعبد ربنا لواحده واحده عايزه تنطلق في العبادة في أوقات البيئة الجماعية والارتباط الجماعي والشغل الجماعي بيؤدي إلى تفرق الصف، والقاعدة التانية اوعي تدفعِ دينك ضريبة مزاجِك، اوعي تدفعِ دينك ضريبة مزاجِك، اوعي نتيجة نفسيتِك، نفسيتِك قلبت، مزاجِك مش جاي النهاردة، دينِك ملهوش دعوة بمزاجِك، يعني الله واحده يعلم أنا وأنا بتكلم معاكم النهارده أنا مضغوط نفسيًا أد ايه، أنا ورايا انشغالات شكلها ايه، أنا دماغي دي متقسمة لخمسين ملف كل ملف في جهة، ولكن أنا مش هعرض ديني إنه يدفع ضريبة مزاجي أو يدفع ضريبة إن أنا دلوقتي مضغوط، إن أنا دلوقتي مليش نفس، إن أنا دلوقتي تعبان، لأ احنا هندوس على نفسيتنا لحد ربنا يسكن لنا نفسيتنا بإذن الله سبحانه وتعالى وننطلق إلى الله.

الإنجازات المذهلة للأنبياء –عليهم السلام-:

 " إِنَّ هَٰذِهِ أُمَّتُكُمْ أُمَّةً وَاحِدَةً وَأَنَا رَبُّكُمْ فَاعْبُدُونِ " الأنبياء:92 هذه أمتكم الأنبياء اللي ذكروا في نص السورة البطولات الجبارة، البطولات الجبارة اللي ربنا ذكرها في أول السورة،  أصحاب الأرقام القياسية في الإنجازات الإيمانية، موسى أول من وقف في وجه فراعنة مصر وحده، أول من وقف أمام جيش مصر، بينه البحر الحمر من أمامه والجيش المصري كله من وراءه وحده، سيدنا إبراهيم  أول من هاجر في ذات الله، أول من هاجر في ذات الله، سيدنا لوط عاش في وسط كذا الف مسجل خطر عشان ربنا، سيدنا نوح اكبر زمن قياسي في الدعوة إلى الله تسعمية وخمسين سنة المرحلة الجهرية في دعوته، تسعمية وخمسين سنة، سيدنا داود أول من جمع بين النبوة والملك في بني إسرائيل وكان عمره واحد وتلاتين سنة، أعبد البشر على الإطلاق سيدنا سليمان وطور المملكة مملكة بني إسرائيل اقتصاديًا وعلميًا بعد داود، سيدنا أيوب أكتر إنسان صبر عشان ربنا في التاريخ، سيدنا إسماعيل صبر على المكث في بلد صحراء اللي هي مكة وهو مش عارف ليه، وصبر على الذبح وهو مش عارف ليه، مقلش اشمعنى إسحاق يا ولدي، اشمعنى اسحاق يا نبي الله إبراهيم، اشمعنى إسحاق عايش معاك في الشام في الجنة الخضراء بتاعت الله في الأرض، وأنا حاططني في الصحرا لوحدي أنا وأمي نموت من الجوع عشان ناكل، اشمعنى إسحاق ما حطتش السكينة على رقبته وبتحط السكينة على رقبتي ليه، طب ايه الحكمة! ما قالش ليه صبر على تكاليف رهيبة وهو لا يعرف حكمتها، سيدنا إدريس صبر على علم، يعني يحكى يعني أهوال مؤسس الحضارة البشرية، الصبر على العلم، سيدنا إدريس معلم البشرية كلها الحضارة، ذوالكفل صبر على الدعوة والصيام والقيام، صبر على العبادة مع الدعوة، صبر، سيدنا يونس أشد كرب وأعلى ثقة في الله وهو في بطن الحوت، سيدنا زكريا أشد حالة عقم في تاريخ البشرية، السيدة مريم أعف امرأة في تاريخ البشرية، يعني يا اخوانا السورة فعلًا سورة مذهلة، السورة دي ممكن نسميها موسوعة جينيس استغفر الله العظيم مش قصدي جينيس زيها كده، الأرقام القياسية في الإنجازات الإيمانية، سورة الأنبياء سورة تخلي الواحد فاتح بقه ايه ده، مين الأبطال دول، مين المذهلين دول، ففي الآخر بعد ما ربنا بهرنا بيهم يقول لنا " إِنَّ هَٰذِهِ أُمَّتُكُمْ " افهموا القدوة بتاعتكم بئى، أعرفوا إن إنتم ليكم قدوة عظيمة، " أُمَّةً وَاحِدَةً " كلهم توحد أمرهم على العبادة وعلى البطولة وعلى الأقبال على الله، "وَأَنَا رَبُّكُمْ " السورة مش بس بتبهر بالأنبياء الله وبتبهر بعطاءات الله.

العطاءات المذهلة للأنبياء:
 السورة فيها كمية عطاءات لله سبحانه وتعالى تطير العقل يا جماعة، يعني سورة الأنبياء فيها حاجتين يطيش لهما العقل الحاجة الاولانية الإنجازات المذهلة للأنبياء، الحاجة التانية العطاءات المذهلة من رب العالمين سبحانه وتعالى، يعني الله –سبحانه وتعالى- أعطى الأنبياء فيها عطاءات " وَلَقَدْ آتَيْنَا مُوسَىٰ وَهَارُونَ الْفُرْقَانَ وَضِيَاءً وَذِكْرًا لِّلْمُتَّقِينَ " الأنبياء:48، "  وَلَقَدْ آتَيْنَا إِبْرَاهِيمَ رُشْدَهُ " الأنبياء :51، " قُلْنَا يَا نَارُ كُونِي بَرْدًا وَسَلَامًا عَلَىٰ إِبْرَاهِيمَ " الأنبياء:69 " وَوَهَبْنَا لَهُ إِسْحَاقَ وَيَعْقُوبَ نَافِلَةً ۖ وَكُلًّا جَعَلْنَا صَالِحِينَ* وَجَعَلْنَاهُمْ أَئِمَّةً يَهْدُونَ بِأَمْرِنَا وَأَوْحَيْنَا إِلَيْهِمْ فِعْلَ الْخَيْرَاتِ وَإِقَامَ الصَّلَاةِ " الأنبياء72:73،  طب ولوط يا رب " وَأَدْخَلْنَاهُ فِي رَحْمَتِنَا ۖ إِنَّهُ مِنَ الصَّالِحِينَ " الأنبياء:75، طب ونوح يا رب " وَنَصَرْنَاهُ مِنَ الْقَوْمِ الَّذِينَ كَذَّبُوا بِآيَاتِنَا " الأنبياء:77، طب ودادود وسليمان يا رب " وَلِسُلَيْمَانَ الرِّيحَ عَاصِفَةً تَجْرِي بِأَمْرِهِ إِلَى الْأَرْضِ الَّتِي بَارَكْنَا فِيهَا " الأنبياء:81، وداود يارب " وَسَخَّرْنَا مَعَ دَاوُودَ الْجِبَالَ يُسَبِّحْنَ وَالطَّيْرَ ۚ وَكُنَّا فَاعِلِينَ " الأنبياء:79، وسليمان كمان يارب " فَفَهَّمْنَاهَا سُلَيْمَانَ "الأنبياء:79، " وَمِنَ الشَّيَاطِينِ مَن يَغُوصُونَ لَهُ وَيَعْمَلُونَ عَمَلًا دُونَ ذَٰلِكَ " الأنبياء:82، وأيوب يا رب " فَكَشَفْنَا مَا بِهِ مِن ضُرٍّ ۖ وَآتَيْنَاهُ أَهْلَهُ وَمِثْلَهُم مَّعَهُمْ رَحْمَةً مِّنْ عِندِنَا وَذِكْرَىٰ لِلْعَابِدِينَ " الأنبياء:84،  واسماعيل وادريس وذو الكفل يا رب " وَأَدْخَلْنَاهُمْ فِي رَحْمَتِنَا ۖ إِنَّهُم مِّنَ الصَّالِحِينَ " الأنبياء:86، وذا النون يا رب " فَاسْتَجَبْنَا لَهُ وَنَجَّيْنَاهُ مِنَ الْغَمِّ ۚ وَكَذَٰلِكَ نُنجِي الْمُؤْمِنِينَ " الأنبياء:88،  وزكريا يا رب " فَاسْتَجَبْنَا لَهُ وَوَهَبْنَا لَهُ يَحْيَىٰ وَأَصْلَحْنَا لَهُ زَوْجَهُ " الأنبياء:90، ومريم وعيسى يا رب " وَجَعَلْنَاهَا وَابْنَهَا آيَةً لِّلْعَالَمِينَ " الأنبياء:91،  في الآخر بعد كل العطاءات المذهلة " وَأَنَا رَبُّكُمْ فَاعْبُدُونِ " الأنبياء:92، الله أكبر يا رب، الله يارب، سورة تخطف القلوب يا جماعة، سورة تبهر القلوب، ما بين الذهول بالبطولات والذهول بالعطاءات، ما بين الذهول ببطولات الأنبياء، اللي توحد أمرهم على العبادة والإقبال على الله، وما بين الذهول بعطاءات الله لهؤلاء المقبلين على الله، وفتوحات الله على هؤلاء المقبلين على الله، فربنا جمع لنا الذهول اللي في الطرف الآخر " إِنَّ هَٰذِهِ أُمَّتُكُمْ أُمَّةً وَاحِدَةً وَأَنَا رَبُّكُمْ فَاعْبُدُونِ"الأنبياء:92. 

الذئاب الثلاثة

للأسف بعد ما الأنبياء ما ماتوا انقسم الناس الى تلت فرق، الفرقة الأولى في آية تلاتة وتسعين "وَتَقَطَّعُوا أَمْرَهُم بَيْنَهُمْ ۖ كُلٌّ إِلَيْنَا رَاجِعُونَ" الأنبياء:93، ده اللي احنا سمينا عنوان الجلسة كلها بيها ملتزمون أم ذئاب تقطعوا أمرهم بينهم ديابة بتنهش في الدين بتاعها،  ديابة " وَتَقَطَّعُوا أَمْرَهُم" أي دينهم"، " بَيْنَهُمْ" زي عصابة بتقسم الغنيمة بينها وبين بعضها، يعني وتقطعوا صيغة مطاوعة، يعني ايه تقاطعوا يعني تفاعلوا، يعني ايه يعني كإنهم قاعدين يقطعوا فريسة كل واحد ينهش حتة منها، الدين بئى غنيمة، الدين بئى سلم عشان الوصول للشهرة، الدين بئى سلم عشان الوصول للفلوس، الدين بئى سلم عشان الأنا تعلى، الدين معدش سلم عشان، الدين معدش عشان الناس تعرف ربنا، الدين معدش عشان الناس توصل لربنا، الدين بئى عشان الأنا، احتلال الدين، استغلال الدين من أجل تحقيق أغراض النفس والعياذ بالله، ديابة، ديابة، "وَتَقَطَّعُوا أَمْرَهُم بَيْنَهُمْ ۖ كُلٌّ إِلَيْنَا رَاجِعُونَ" الأنبياء:93، ربنا بيقول اصبروا بس على يوم القيامة بئى، يوم المحاكمة الدينية، قلت لكم يا جماعة إن زي ما في يوم القيامة فيه محاكمة دنيوية، فيه محكمة على المظالم الدنيوية اللي هي اسمها ايه؟ اسمها ايه؟ حد يكتب اسمها قدامي دلوقتي، فيه محكمة يوم القيامة بتتعمل عشان المظالم الدنيوية بس، اسمها ايه؟ المحكمة اسمها قصاص ايه يا سلسبيل! اسمها محكمة يوم القيامة بتتعمل عشان المظالم الدنيوية وهي.. وهي القنطرة وهي القنطرة، وهناك محكمة أخرى تعمل عشان المظالم الدينية، عشان الخلافات الدينية ما بين الدعاة، عشان الخلافات الدينية ما بين الجمعات الاسلامية، عشان الخلافات الدينية ما بين الشيوخ، عشان الخلافات الدينية ما بين قادة الواقع الإسلامي، اللهم اعف عنا يا رب، الواحد وهو بيقول الكلام ده والله يا اخوانا حاسس إن قلبه هيتفرم من الرعب، من الرعب، يعني احنا متورطين في جرائم ونحن لا نشعر، كام مرة كان ممكن الدين يحصل مصلحة كبيرة في الدعوة لو أنا وانتِ وانتَ كنا اتكسرنا ورضينا بالجندية عشان الدنيا تمشي ورضينا اننا نبئى الموقع الصغير عشان الدنيا تمشي، لكن احنا مرضناش وخربناها، هنعمل ايه ساعة المحكمة الدينية دي، هنعمل ايه! " كُلٌّ إِلَيْنَا رَاجِعُونَ " شوفوا التهديد، تهديد غامض والتهديد الغامض حينما يأتي من مصدر قادر على تنفيذ أي شيء يفيد تهويل العقوبة " كُلٌّ إِلَيْنَا رَاجِعُونَ " طيب اما ترجعوا لي، اما ترجعوا لي أيها الدعاة اللي تعصبتم، لما ترجعوا لي يا بعض الفقهاء اللي بدل ما تنشروا العلم في الأمة اتفرغتم للصراع والهزل ما بينكم وبين بعض، وتوهتوا الناس على المنابر بدل ما توجهوا الناس لله على المنابر وجهتوا الناس حولتوا خطب الجمعة للردود على المخالفين وللردود على الشبهات، الناس مالها باللي إنتو فيه الناس مالها بتدخلوها في الصراعات بتاعتكو ليه، يا اخوانا للأسف الشديد يعني يبدو إن بعض أهل الدين مهماش ناس نفعوا الدين ولا حاجة، دي ناس توهوا الناس وراهم، علشان كده الرسول –عليه الصلاة والسلام- يقول "يحمل هذا العلم من كل خلف عدوله – ربنا بيصطفي في كل جيل أحسن ناس يشيلوا الدين ده- ينفون عنه – ينفون عنه تلت حاجات – ينفون عنه تحريف الغالين وانتحال المبطلين وتأويل الجاهلين" مرسل، الرسول-صلى اله عليه وسلم – بيقول في تلاتة، تلاتة بيدخلوا دايمًا وسط أهل الدين ويدمروا الدين " وَتَقَطَّعُوا أَمْرَهُم بَيْنَهُمْ " فيه تلت فئات، فيه تلت أنواع من الذئاب بيدخلوا دايمًا في أي تيار إسلامي في كل جيل ويضيعوا الدين باسم الدين، مين دول يا رسول الله أول حاجة تحريف الغالين المتشددين اللي بيحرفوا الدين عشان تشددهم، اتنين وانتحال المبطلين المتسيبين اللي عايزين الدين يبئى سيبه، تلاتة وتأويل الجاهلين الجهلة اللي مش فاهمين حاجة وبيتكلموا في الدين وهم مش فاهمين حاجة، قضية كبيرة أوي ياجماعة قضية تطهير الدين، قضية تنظيف البيئة الدينية من هذه الأنواع، يعني "وَتَقَطَّعُوا أَمْرَهُم بَيْنَهُمْ ۖ كُلٌّ إِلَيْنَا رَاجِعُونَ" الأنبياء:93، احنا مش مطالبين بس ان احنا نبص لهذه النوعية ونسكت ونقول إن شاء الله يوم القيامة ربنا هيوريهم، احنا لازم في الدنيا، النبي قال ينفون عنه، ينفون، الناس دي لازمتروح منفى، الناس دي لازم تتنفي من الواقع، الناس اللي بتخرب الدين وبتستغل الدين عشان دنيتها وعشان هي تعلى وبتحول الدين لصراعات ومراكز، لازم نقاتل عشان التسامح يرجع، عشان الدين يرجع تاني لربنا بس، عشان نرجع تاني أمة واحدة، يتوحد أمرنا كلنا على العبادة، مفيش فرق بين شيخ وشيخ، مفيش فرق بين داعية وداعية، مفيش، كل بيتخصص في نقطة عشان في النهاية الدعوة هي اللي تقوم، طيب دي النوعية الاولانية، النوعية التانية " فَمَن يَعْمَلْ مِنَ الصَّالِحَاتِ وَهُوَ مُؤْمِنٌ فَلَا كُفْرَانَ لِسَعْيِهِ وَإِنَّا لَهُ كَاتِبُونَ " الأنبياء:94، دي النوعية التانية اللي هو " فَمَن يَعْمَلْ مِنَ الصَّالِحَاتِ " الناس اللي مخددتش الدين غنيمة دنيوية، وإنما كل قضيتها الآخرة وقعدت تشتغل في الصالحات واتبعت الأنبياء، ربنا بيقول " فَلَا كُفْرَانَ لِسَعْيِهِ وَإِنَّا لَهُ كَاتِبُونَ " ما يخفش مفيش ولا عمل صالح هيضيع عليك يا كل واحدة حضرت في الليلة الإيمانية اللي فاتت، يا كل واحدة تعبت وسهرت عشان دعوة ربنا، مفيش أي عمل صالح هيضيع عليك " وَحَرَامٌ عَلَىٰ قَرْيَةٍ أَهْلَكْنَاهَا أَنَّهُمْ لَا يَرْجِعُونَ " الأنبياء:95، دي النوعية التالتة بئى اللي هي الكفار، يبئى النوعية الاولى والتانية دول أهل الدين، ولكن أهل الدين اللي استغلوا الدين عشان الدنيا وأهل الدين اللي كانوا عايزين الآخرة بس، وبعد كده الكفار " وَحَرَامٌ عَلَىٰ قَرْيَةٍ أَهْلَكْنَاهَا أَنَّهُمْ لَا يَرْجِعُونَ " الأنبياء:95، أي حرم على الكافر بعد أن يموت أن يرجع، خلاص هي فرصة وانتهت، هو عمر واحد، هي فرصة واحدة، من خسرها فقد خسر كل شيء، والعياذ بالله، وبعد كده بئى آيات علامات القيامة بئى وجهنم.

خسائر الفردية والتعصب

 طيب احنا دلوقتي هناخد ايه يا جماعة، الوقتي احنا عشان نقفل انا قولت لكم ان في بحثين هنختصرهم  دلوقتي سريعًا، البحث الأول اللي كنت قولت لكم عليه وهو تعليق على آية اتنين وتسعين "إِنَّ هَٰذِهِ أُمَّتُكُمْ أُمَّةً وَاحِدَةً " اللي هو خسائر الفردية، خسائر الفردية، خساير الفردية قولت لكم تعملوها ورقة وما حدش جاب لي الورقة، ليه يا دكتور محمد، قولت لكم انا اتفقت قبل كده اللي هي ورقة دستور روح الفريق، اللي سمتها لكم دستور روح الفريق، ومفيش حد منكم جاب لي هذه الورقة، امبارح في البث المباشر على اليوتيوب كان عنوان اللقاء فيه صاحب يتصاحب، كان أهم فكرة أنا نفسي أتأثرت بيها وأنا بقولها، إن اللي ضيع برصيصا هو كلمة مفيش صاحب بيتصاحب، اللي ضيع برصيصا، اللي دمر برصيصا هو كلمة مفيش صاحب بيتصاحب، نعمل أيه لو واحد راح لبرصيصا بعد ستين سنة عبادة هو إنت ما بتصحبش حد ليه، مش مؤمن بالبيئة الإيمانية ليه، كان قال ايه اعمل ايه الأخوة كلها مفرطة، والأخوة كلها مش عايزة تعبد ربنا بجد، حاولت إني أعبد ربنا مع واحد أو اننا يبئى فيه بيئة إيمان بيني وبين الأخوة، لقيتهم بيناموا ولقيتهم مكسلين ولقيتهم غلسين ولقيتهم بيخطفوا كلام كان هيبئى عنده أعذار كتير أوي للعزلة بتاعته، وفي النهاية كانت الكلمة الخلاصة مفيش صاحب يتصاحب، مفيش صاحب يتصاحب خلت برصيصا يخلد في نار جهنم والعياذ بالله، ضيعت برصيصا، ضيعت هذا الرجل، إنما في ناس تانية لأنها آمنت بقيمة الصحبة الصالحة ربنا سبحانه وتعالى نجاها أعظم نجاه يبئى خسائر الفردية أو دستور روح الفريق، البحث التاني يا جماعة اللي أنا كنت عايز اقوله لكم اللي هو خسائر التعصب والتفرق، يبئى البحث الاولاني خسائر الفردية، وانتو هنا قولتوا بإذن الله لإن الكلام ده إنتم مفروض تفرغوه لإنكم هتمتحنوا عليه، الامتحانات بتاعت المعهد، اللي هو جلسة ملتزمون أم ذئاب، تحطوا في التعليق على آية اتنين وتسعين دستور روح الفريق أو خسائر الفردية، اللي أنا قلت لكم أعملوها وإنتم لسه معملتوهاش بيقولوا ايه؟...عملتوها وما اتسلمتش خلاص ماشي، الحاجة التانية التعليق على آية تلاتة وتسعين على "وتقطعوا أمرهم بينهم" خسائر التعصب والتفرق، ايه خسائر التفرق والتعصب يا جماعة؟ ايه خسائر التفرق والتعصب، يعني دي قضية قضية كبيرة أوي، قضية خطيرة أوي لما ربنا سبحانه وتعالى يقول " ..... وَلَا تَكُونُوا مِنَ الْمُشْرِكِينَ * مِنَ الَّذِينَ فَرَّقُوا دِينَهُمْ... " الروم31:32، كان المتوقع ولا تكونوا من المشركين من الذين عبدوا الأصنام، من الذين سجدوا لهبل ومناة، إنما ربنا سبحانه وتعالى يعني يقول من الذين فرقوا دينهم،  إنتو عارفين إن في قراءة هنا من الذين فارقوا دينهم، فارقوا دينهم، يعني التفرق مفارقة للدين والعياذ بالله، كإن الدين هو الوحدة، كلام خطير جدًا ومعاني خطيرة جدًا، إنتو عارفين حركة كفاية كان في حركة زمان كده كان اسمها كفاية، معرفش أخبارها ايه، بس احنا عايزين نعمل حركة كفاية بس للتيار الإسلامي، كفاية خسائر، كفاية فرقة بئى، كفاية فرقة، فيه ترهيب أشد من كده، ربنا سبحانه وتعالى يعني جاب المشركين قال لك " مِنَ الَّذِينَ فَرَّقُوا دِينَهُمْ وَكَانُوا شِيَعًا ۖ كُلُّ حِزْبٍ بِمَا لَدَيْهِمْ فَرِحُونَ " الروم:32، يبئى التعصب جريمة، بل التعصب كبيرة من الكبائر، بل التعصب مهلكة ومفارقة للدين، ده اول خسارة من خسائر التعصب، قال تعالى " الَّذِينَ جَعَلُوا الْقُرْآنَ عِضِينَ " الحجر:91، الذين جعلوا القرآن ايه عضين في سورة ايه؟ سورة الحجر شاطرين " الَّذِينَ جَعَلُوا الْقُرْآنَ عِضِينَ " الحجر:91، " وَقُلْ إِنِّي أَنَا النَّذِيرُ الْمُبِينُ * كَمَا أَنزَلْنَا عَلَى الْمُقْتَسِمِينَ * الَّذِينَ جَعَلُوا الْقُرْآنَ عِضِينَ" الحجر89:91، الذين جعلوا القرآن عضين زي الأعضاء بتاعت الجسم كده المتقطعة، قطعوا القرآن، قطعوا الدين، كل واحد خد حتة من الدين وقال لك هي دي الدين، يبئى ده والعياذ بالله ربنا نهى عن أن نكون مثل هؤلاء.

ملتزمون أم يهود

 الحاجة التالتة يا جماعة يعني في سورة البقرة الربع بتاع " مَا نَنسَخْ مِنْ آيَةٍ أَوْ نُنسِهَا نَأْتِ بِخَيْرٍ مِّنْهَا أَوْ مِثْلِهَا " البقرة:106، يعني سبحان الله العظيم، اليهود ربنا وصف اليهود في الربع ده وصف أنا بحس والله إنه بينطبق على كثير من العاملين لدين الله دلوقتي، بحس إن احنا بقينا يهود استغفر الله العظيم، فينا ناس بقت يهود، فينا ناس بقت يهود التيار الإسلامي يعني، ربنا بيوصف اليهود إنهم فصلوا الجنة على مقاسهم، وعملوا الدين على مقاسهم، لدرجة إنهم بيقولوا لن يدخل، في آية مية وحداشر في سورة البقرة " وَقَالُوا لَن يَدْخُلَ الْجَنَّةَ إِلَّا مَن كَانَ هُودًا أَوْ نَصَارَىٰ " البقرة:111، فصلوا الجنة على مقاسهم، حطوا مفتاح الجنة في ايديهم، مش هيدخل الجنة غير اللي زيي، غير اللي على نسختي، عمل نفسه مودل قياسي للدين، عمل الدين معدش القرآن، معدش السنة، معدش المنهج، الدين بئى هو الشخص، الشخص بئى هو اللي يوالى ويعادى عليه والعياذ بالله، ربنا بيقول" وَدَّ كَثِيرٌ مِّنْ أَهْلِ الْكِتَابِ لَوْ يَرُدُّونَكُم مِّن بَعْدِ إِيمَانِكُمْ كُفَّارًا" البقرة:109، ليه " حَسَدًا مِّنْ عِندِ 

 HYPERLINK "http://quran.ksu.edu.sa/tafseer/katheer/sura2-aya109.html" أَنفُسِهِم " البقرة:109، حسد، ابن القيم له كلمة خطيرة جدا، يقول فيها "حقد الدعاة على الدعاة أشد من حقد الذئاب على الذئاب " خدوا بالكم يا جماعة كلمة الدعاة مش معناها المشايخ، الدعاة دي ممكن تكون انتو، الدعاة دي الأخوة اللي شغالة في الدين، الأخوة اللي بتعمل للدين، أنا بتكلم عن ايه بننشر الغسيل بتاعنا كلنا كده قدام بعض، عشان كلنا نفهم احنا فين عند ربنا سبحانه وتعالى، شوف ربنا بيقول على اليهود ايه " وَقَالَتِ الْيَهُودُ لَيْسَتِ النَّصَارَىٰ عَلَىٰ شَيْءٍ " البقرة:113، صفر " وَقَالَتِ النَّصَارَىٰ لَيْسَتِ الْيَهُودُ عَلَىٰ شَيْءٍ " البقرة:113، صفر وقال بعض متعصبي الإخوان ليس السلفيين على شيء، وقال بعض متعصبي السلفية ليس الإخوان على شيء وليس التبليغ على شيء، شوف ربنا بيقول ايه " وَهُمْ يَتْلُونَ الْكِتَابَ " البقرة:113، يعني إنت وانت بتقرا القرآن ملقتش حاجة في كلام ربنا أخوك طبقها، ليسو على شيء صفر، اللي مش معاكو، مش وراكو، مش متعصب لشيخك زيك، ولا متعصب لمنهجك زيك، بئى صفر، بئى تقييم الناس عندك مادام مهمش زيك صفر، ايه التعصب ده، وبعد كده كانت الثمرة التتويجية للتعصب " وَمَنْ أَظْلَمُ مِمَّن مَّنَعَ مَسَاجِدَ اللَّهِ أَن يُذْكَرَ فِيهَا اسْمُهُ وَسَعَىٰ فِي خَرَابِهَا " البقرة:114،  ما هو ده النتيجة، ان في النهاية بئى ان التيار الاسلامي تعصب ضد بعضه، في النهاية بقينا بنقتل في بعض، في النهاية بقينا بنحطم في بعض، في النهاية بقينا بنهد في بعض، " وَسَعَىٰ فِي خَرَابِهَا " إن بئى الواحد عايز يخرب دعوة أخوه زي ما ربنا قال " إِنَّ هَٰذَا أَخِي لَهُ تِسْعٌ وَتِسْعُونَ نَعْجَةً وَلِيَ نَعْجَةٌ وَاحِدَةٌ فَقَالَ أَكْفِلْنِيهَا " ص:23، ان هذا أخي له تسعة وتسعون مسجد ولي مسجد، سيبولنا مسجد، زي بعض الجمعات توحشت، عايزة تسيطر على كل المساجد، عايزة تاخد كل الناس، وكل الشباب، وكل نجاح في الواقع في دين ينسب ليها بس، ايه التوحش ده، ايه التعصب والتفرق المقيت ده، فربنا بيقول بعدها " وَلِلَّهِ الْمَشْرِقُ وَالْمَغْرِبُ ۚ فَأَيْنَمَا تُوَلُّوا فَثَمَّ وَجْهُ اللَّهِ " البقرة:115، فين الإخلاص يا جماعة، فين الإخلاص، يبئى من خسائر التعصب مشابهة اليهود، اليهود من الحجات المضحكة عليهم لما ربنا شق لهم البحر الأحمر، يعني في الآثار، في بعض الآثار إن ربنا شق لهم البحر الأحمر اتناشر طريق، اتناشر طريق، فهم عاوزين يطمنوا على بعض، فربنا فتح لهم فتحات في الماية اللي بتفصل ما بين الاتناشر طريق عشان يروحوا يطمنوا على بعض، إنت عارف يعني ايه، انت عارف لا بحبك ولا بصبر على بعدك، يعني عايز اطمن على أخويا بس ما يقرفنيش وما يزحمنيش وما يخنقنيش، يعني حاجة تخنق والله يا جماعة، دي صفات يهود، دي صفات يهود يعني مش ملتزمون أم ذئاب، يعني بين قوسين البحث يبئى اسمه ملتزمون أم يهود، والعياذ بالله.

التعصب والفشل

بعد كده خسائر التعصب في سورة الانفال قال تعالى " وَتَذْهَبَ رِيحُكُمْ " الأنفال:46، " وَتَذْهَبَ رِيحُكُمْ " الأنفال:46 شوف الكلمة، شوف المصطلح، كإن في الريح ده بيتكون من نسمات، النسمات دي لما بتبئى في اتجاه واحد بتبئى ريح، لما تبدأ تتشتت كل حاجة .." وَأَطِيعُوا اللَّهَ وَرَسُولَهُ وَلَا تَنَازَعُوا فَتَفْشَلُوا وَتَذْهَبَ رِيحُكُمْ" الأنفال:46، ولا تنازعوا فتفشلوا، ولا تنازعوا فتفشلوا، ده شعار رهيب لحياتنا كلنا، لو اتشاكلنا مع بعض هنبئى شوية فشلة، هنبئى شوية فشلة، هنفشل لازم نعرف قيمة بعض، حتى لو أختك مهياش فاهمة الكلام ده، وظلمتك، لازم احنا نبئى الطرف المتسامح، لازم احنا نبئى الطرف المعطاء، لازم احنا نبئى الطرف اللي ينداس عليه عشان الواقع الإسلامي يتقدم للأمام، عشان الوحدة تيجي ونصبر زي ما سيدنا يوسف صبر على تعصب اخواته، يقولوا لابوهم  " وَنَحْنُ عُصْبَةٌ" يوسف:14 ، ونحن عصبة ده من التعصب هه ونحن عصبة،  فسيدنا يعقوب يقول لهم ايه " عَسَى اللَّهُ أَن يَأْتِيَنِي بِهِمْ جَمِيعًا " يوسف:83، جميعًا الاجتماع مش التعصب، وسيدنا يوسف يقول " وَأْتُونِي بِأَهْلِكُمْ أَجْمَعِينَ " يوسف:93، الاجتماع، سيدنا يوسف وسيدنا يعقوب بيتكلموا عن الوحدة والتانيين بيتكلموا عن التعصب، فضل سيدنا يوسف صابر وسيدنا يعقوب صابرين لحد ما اتربوا اخواتهم وبئوا أنبياء بعد كده، بيدعوا إلى الوحدة وإلى الترابط، من خسائر التعصب، يبئى من خسائر التعصب ضياع قوة الدين، ضياع قوة الدين إن الدعوات الإسلامية تبئى قوة الإسلام الضاربة،  دول لو اتصالحوا وتعاونوا، شوفوا هيحرقوا أكباد العلمانيين، طيب وتفرقهم دلوقتي والعياذ بالله، شوفوا الوضع اللي احنا فيه بسبب التفرق والتمزق، وإن التيار الإسلامي عامل زي إندونيسيا عشر تلاف جزيرة بيكونوا دولة، الأرخبيل السلفي اللي احنا عايشين فيه ده الأرخبيل الإندونيسي كده، كل داعية جزيرة  كل عامل لدين الله جزيرة،  كل واحدة بتعمل لدين الله جزيرة، وكل واحد في الجزيرة بتاعته اللي على مزاجه، ما تدفعوش الدين ضريبة مزاجكم، ما تدفعوش الدين ضريبة نفسنيتكم، يا جماعة عايزين نتربى على هذه المعاني، عايزين نبئى بجد ناس الله يرضى عنا، يا رب ارضى عنا يا رب، يا رب زكي لنا نفوسنا يا رب، يا رب زكي لنا نفوسنا يا رب، من خسائر التعصب، الحرمان من أعظم نفحات الله، ازاي الحرمان من أعظم نفحات الله! ليلة النصف من شعبان الا لمشركٍ أو مشاحن، لا يغفر لمشاحن، ليلة القدر رفعت عشان تشاحن اتنين، طب يا جماعة كم فتح رفع عن الصف الإسلامي عشان تشاحن اتنين أو تشاحن اتنين دعاة أو تشاحن جماعتين اسلاميتين مختلفتين، صرف الله قلوب الناس عنا عشان تفرقنا، صرف قلوب الناس عننا ده مش آية، محدش فاهم القلوب اتصرفت عننا ليه! اشمعنا، اصل احنا بطلنا شغل، ده احنا زمان كنا أقل من كده شغل ميت مرة وكانت الناس مقبلة علينا، يا جماعة لما انصرفت قلوبنا عن الله إلى الأنا اللي جوانا ربنا صرف قلوب الناس عننا، عشان كده نص مهول في سورة طه " إِنِّي خَشِيتُ أَن تَقُولَ فَرَّقْتَ " طه:94، شوف العلة، الصف ما ينشقش، البناء ما ينشقش، يعني كلام خطير جدًا، سيدنا هارون بيقول لسيدنا موسى " إِنِّي خَشِيتُ أَن تَقُولَ فَرَّقْتَ " طه:94، كإن كلمة فرقت أو لو حد مننا اتهم بإنه كان السبب في الفرقة، في أمريكا يا جماعة، في أمريكا مش زينا، بيطبقوا الشريعة الإسلامية أحسن مننا مليون مرة، الواحد قلبه بيتفرم، كنت بقول لإخواني زمان، من سنين، كنت بقولهم المفروض إن الأخلاق في الشريعة الإسلامية تبئى قوانين، فكان بعض إخواني يستغربوا من الكلمة دي يعني ايه الأخلاق تبئى قوانين، أقول لهم يعني مفيش حاجة اسمها إن الأمانة إن الحاجات دي إن الأخلاق في المعاملات تبئى مجرد جزاك الله خيرًا لو عملتها وتبئى إنسان وحش لو ما عملتهاش، يبئى فيه قوانين ليها عقوبات صارمة للي بيخالف هذه الأخلاق، تخيلوا يا جماعة إن الكلام ده في ناس.... في أمريكا، يعني أخويا لما رجع من أمريكا كنت بتكلم معاه، لقيت الناس دي الأمريكان عاملين تلت شركات ضخمة جدًا على مستوى أمريكا، الشركات دي وظيفتها تعمل مقياس للأمانة لكل فرد في المجتمع، وكل فرد في المجتمع بياخد درجة من سبعماية، يعني ياخد مثلًا ربعماية من سبعماية ده ما تتجوزيهوش لو اتقدم لك، اللي واخد خمسماية من سبعماية ده عنده مشاكل، بيقيموا بناء على ايه؟ بناء على الإلتزام في دفع الفواتير وبناء على دفع الإقساط...بناء على اللي ملفهم في المحاكم أو ملفهم في الخلفات في المجتمع، بيقيموا أمانة البشر علشان كل واحد قبل ما يروح يتجوز بنت واحد، أو يروح يتعامل مع واحد تجاريًا، يدخل على النت يشوف مقياس الأمانة بتاع ده ايه، انتو متخيلين يا جماعة الناس دي بتعمل ايه، عندهم جريمة، جريمة بيعاقب عليها القانون، وبيندفع عليها ملايين الدولارات، اسمها جريمة النيجليك، الإهمال، يعني ايه الإهمال، جربت مرة شوفت منظر مثلًا قدام قسم شرطة ولا قدام طابونة، طابور عيش، اوقف انت وهو هنا، كلو يقف هنا ورا بعضه، كلو مش عارف ايه، عارفه الكلمة دي، دي يروح بيها السجن في أمريكا ليه، اسمها جريمة الإهمال، تحتقر الناس ما داش للناس قدرها وقيمتها ما تعملش مع إنسان انه إنسان له إحترامه وكرامته، حاجات يا اخوانا الأخلاق بقت قوانين، الأخلاق صارت قوانين يبئى " إِنِّي خَشِيتُ أَن تَقُولَ فَرَّقْتَ " طه:94 ريبئى الفرقة دي جريمة يعاقب عليها القانون، القانون الإلهي، فاكرين بيل جيتس لما حاول يحتكر في سوق الكمبيوتر، المحكمة الأمريكية حكمت عليه بإيه، حبوا يحكموا عيه بحكم يقطم وسطه نصين، حكموا بإيه؟ بقسم الشركة بتاعت مايكروسوفت نصين، مش فاكر تقريباً شركة البرمجيات غير شركة ايه، يعني قسموا الشركة بتاعته نصين، واعتبروا إن ده حكم يقطم وسطه، عارفين أمريكا دولة قامت على الوحدة، خمسين دولة حطوا إيديهم في إيد بعض وعملوا الولايات المتحدة الأمريكية، واحنا مش عارفين نحط ايدينا في ايد بعض عشان كده من خسائر التفرق والتعصب في سورة مريم سيدنا زكريا بيقول " وَإِنِّي خِفْتُ الْمَوَالِيَ مِن وَرَائِي " مريم:5، الموالي اللي هو اللي احنا بنسميهم الصف التاني، اللي هم ورايا اللي هم الذين يلونني، اللي هو لو مات سيدنا زكريا هيبئوا هم المشايخ في الواقع، يعني ترضي سيدنا زكريا يقولها على مين، مين الداعية اللي يرضى إن سيدنا زكريا يقولها عليه، " وَإِنِّي خِفْتُ الْمَوَالِيَ مِن وَرَائِي"  دي يعني بسبب التعصب والفرقة تحولوا من أنصار للدين إلى خطر على الدين، وكان سيدنا زكريا يقول لربنا أنا خايف يا رب على الدين من دول، تخيلوا لما نقولوا مثلًا احنا خايفين على الدين من الدعاة، ليه لإنهم متعصبين بيشقوا الصف ، الموالي دول كانوا دعاة يا جماعة، خاف على الدين منهم بسبب التعصب، يعني سبحان الله العظيم لإن المتعصب لا يمكن أن يقود، ولا يقدر يقود مجتمع، ولا يقدر يوحد صف، أصلًا عشان كده الحل النبوي لإني خفت الموالي كانت ايه، يرثني ويرث من آل يعقوب، شوف الكلمة، يعني سيدنا زكريا العلم بتاعه يكفي إنه يطلع نبي، ولكن سيدنا زكريا قال يا رب ياخد من الكل عشان يطلع إنسان متسامح، فطلع سيدنا يحيى آية من آيات الله في التسامح، لدرجة إن ربنا قال " وَحَنَانًا مِّن لَّدُنَّا " مريم:13، يعني خسائر كتير أوي دفعناها، صرف قلوب الناس عننا، الفشل اللي احنا فيه في الواقع، يعني خسائر كتير جدًا دفعناها تمن الفرقة اللي احنا فيها يا جماعة، ملتزمون أم ذئاب وملتزمون أم يهود، دي كانت بعض المعاني اللي احنا عشنا معاها في خواتيم الأنبياء، وبعدها علطول ربنا سبحانه وتعالى كان منظرهم وهم داخلين جهنم "فَإِذَا هِيَ شَاخِصَةٌ أَبْصَارُ الَّذِينَ كَفَرُوا يَا وَيْلَنَا قَدْ كُنَّا فِي غَفْلَةٍ مِّنْ هَٰذَا " الأنبياء:97، وهم قدام جهنم وعنيهم مرعوبة شاخصة أبصرهم، وربنا بيقول لهم " إِنَّكُمْ وَمَا تَعْبُدُونَ مِن دُونِ اللَّهِ حَصَبُ جَهَنَّمَ" الأنبياء:98، انتم الفحم اللي هيتشوى بيه الناس فما بالكم انتم هتتشووا أد ايه، إنتو عارفين إن أشد ألم على وجه الأرض في الحياة هو ألم الحرق حيًا، هو ألم أن يحترق الإنسان حيًا، فربنا سبحانه وتعالى بيقول لهم إنتو عقوبتكم على اللي إنتو عملتوه في الدين إن انتم تتحرقوا أحياء في جهنم والعياذ بالله " لَهُمْ فِيهَا زَفِيرٌ وَهُمْ فِيهَا لَا يَسْمَعُونَ " الأنبياء:100، زفير الندم والهم الرهيب اللي هم فيه، لدرجة إن ربنا اعتبر من نعيم المؤمنين في خواتيم الأنبياء " لَا يَسْمَعُونَ حَسِيسَهَا " الأنبياء:102،  مجرد إنهم ما بيسمعوش صوت جهنم وهي قاعدة تاكل في أجساد المعذبين المتعصبين " لَا يَحْزُنُهُمُ الْفَزَعُ الْأَكْبَرُ " الأنبياء:103، ساعة ما يبدؤا يقتادوا إلى جهنم ويشوفوا جهنم للمرة الأولى فهذا الفزع الأكبر، معاني جبارة ومعاني رهيبة يا جماعة، يعني كده يبئى احنا قفلنا الآية بتاعت خواتيم الأنبياء يعني تقفيل سريع، لكن معلش ماذا نفعل هو ده اللي قدامنا دلوقتي،إن شاء الله بإذن الله أنا هسيبكم دقيقتين ثم نستأنف إن شاء الله بإذن الله بئى التعليق على الليلة الإيمانية اللي إنتو عملتوها ونبدأ نتكلم على الكلام العملي بإذن الله سبحانه وتعالى عشان ناخد فترة راحة بسيطة وننطلق بعدها في سورة العنكبوت.                  

